
  帶下經水不利，少腹滿痛，經一月再見者，土瓜根

散主之。 

〔按〕： 

    「再」字當是「不」字，若是「再」字，一月兩來，與上文不利不

合，是傳寫之訛。 

〔註〕： 

    此亦前條在下未多，經候不勻之證。帶下，胞中病也。胞中有宿瘀，

從氣分或寒化，則為白帶；從血分或熱化，則為赤帶；從氣血寒熱錯雜

之化，則為雜色之帶也。若兼經水不利，少腹滿痛，乃有瘀血故也。其

經至期不見，主以土瓜根散者，土瓜能逐瘀血，蟅蟲能開血閉，桂枝合

芍藥舒陽益陰，通和榮氣，則瘀去血和，經調帶止矣。 

  土瓜根散方：土瓜根 芍藥 桂枝 蟅蠱 各三分 

    上四味，杵為散，酒服方寸匕，日三服。 

  寸口脈弦而大，弦則為減，大則為芤；減則為寒，

芤則為虛，寒虛相摶，此名曰革。婦人則半產漏下，

旋覆花湯主之。 

〔按〕： 

    此條詳在傷寒論辨脈法篇，錯簡在此。旋覆花湯主之一句，亦必是

錯簡。半產漏下，則氣已下陷，焉有再用旋覆下氣之理。 

  旋覆花湯方：旋覆花 三兩 蔥 十四莖 新絳 少許 

    上三味，以水三升，煮取一升，頓服之。 

  婦人陷經漏下，黑不解，膠薑湯主之。 

〔註〕： 

   陷經者，謂經血下陷，即今之漏下崩中病也。黑不解不成文，膠薑

湯方亦缺。 

 

〔集註〕： 

    李彣曰：陷經漏下，謂經脈下陷，而血漏下不止，乃氣不攝血也。

黑不解者，瘀血不去，則新血不生，榮氣腐敗也。然氣血喜溫惡寒，用

膠薑湯溫養氣血，則氣盛血充，推陳致新，而經自調矣。 

〔按〕： 

    此條文義，必有缺誤，姑採此註，以見大意。 

  婦人少腹滿如敦狀，小便微難而不渴，生後者，此

為水與血俱結在血室也，大黃甘遂湯主之。 

〔註〕： 

    敦，大也。少腹，胞之室也。胞為血海，有滿大之狀，是血畜也。

若小便微難而不渴者，水亦畜也。此病若在生育之後，則為水與血俱結

在血室也。主之大黃甘遂湯，是水血並攻之法也。 

 


